 

Oseas text

1   1 Dumating kay Oseas na anak ni Beeri ang salita ni Yawe sa panahon ng pag​hahari sa Juda nina Ozias, Yotam, Ahaz at Ezekias, at sa Israel ni Yeroboam na anak ni Yoas.
Mag-asawa ka: pagtataksilan ka niya

• 2 Nang magsimulang magsalita si Yawe sa pamamagitan ni Oseas, sinabi sa kanya ni Yawe:

 “Lumakad ka at kunin mong asawa ang isang sagradong babaeng bayaran at mag​karoon ka ng mga anak sa kanya dahil pinakakasuklam-suklam na pag​bi​bili ng sarili ang pagtalikod ng bayan kay Yawe.”

3 Kaya pinakasalan niya si Gomer na anak ni Diblayim. At naglihi ito at nag​kaanak siya rito ng isang lalaki. 4 Sinabi ni Yawe: “Pangalanan mo siyang Jezrael, pagkat parurusahan ko ang angkan ni Yehu dahil sa masaker sa Jezrael. Wa​wa​​kasan ko ang kaharian ng Israel. 5 Dara​ting ang araw na magagapi ang Israel sa Lambak ng Jezrael.”

6 Nagbuntis uli si Gomer at babae ang naging anak. Sinabi ni Yawe kay Oseas: “Pangalanan mo siyang Di-Mahal 7 pagkat hindi ko na mamahalin ang bansang Israel ni patatawarin sila.”

8 Matapos awatin si Di-Mahal, nag​bun​tis uli si Gomer at nagsilang ng isa pang anak na lalaki. 9 Sinabi ni Yawe: “Panga​lanan mo siyang Di-Ko-Bayan, pag​kat hindi na kayo ang bayan ko at ako’y hindi na AKO – SIYANG-UMIIRAL para sa inyo.”

• 4 Isakdal ang inyong ina, isakdal

pagkat hindi ko siya asawa,

at ako’y hindi para sa kanya.

Mag-alis siya ng palamuti sa mukha

at ng mahalay na mga imahen sa dibdib;

5 kung di’y huhubaran ko siya,

gaya noong siya’y isilang.

Gagawin ko siyang lupang tigang,

gagawin siyang disyerto.

at pababayaang mamatay sa uhaw.

6 Paano ko mamahalin ang kanyang mga anak–

mga anak sa pakikiapid?

7 Naging babaeng bayaran ang kanilang ina,

at mga anak sila sa kahalayan.

Sabi niya: “Hahabulin ko ang aking mga mangingibig

na nagbigay sa akin ng aking tinapay at tubig,

ng aking lana at linen, ng aking langis at inumin.”

10 Hindi na niya alam na ako ang nagbigay

sa kanya ng trigo, ng alak at langis,

ng pilak at gintong ginagamit para kay Baal.

11 Kaya babawiin ko ang aking trigo pagkahinog nito,

at ang aking alak kapag handa na;

babawiin ko ang aking lana at linen 

na pantakip sa kanyang kahubaran.

12 Ilalantad ko siya sa paningin ng kanyang mga kalaguyo,

at di siya maililigtas ninuman sa aking mga kamay.

13 Wawakasan ko ang lahat niyang paglilibang,

ang kanyang mga buwanang piyesta at mga Araw ng Pahinga.

14 Sisirain ko ang kanyang mga ubasan,

at ang kanyang mga punong igos dahil sinabi niya:

“Bigay ito ng mga mangingibig ko.”

Gagawin kong dawagan ang mga ito,

sasalantain ng mga mabangis na hayop. 

15 Parurusahan ko siya dahil sa mga araw

na nag-alay siya ng insenso sa mga Baal,

nagsuot siya ng nang-aakit na mga hiyas,

nanghabol ng mga lalaki at lumimot sa akin, sabi ni Yawe.

8 Kaya haharangan ko siya ng mga tinik,

kukulungin upang di makalabas.

9 Manghabol man siya ng mga kalaguyo, hindi niya sila aabutan;

maghanap man ng lalaki, wala siyang matatagpuan.

Kaya sasabihin niya: “Babalik ako sa unang asawa ko

pagkat mas mabuti pa ako noon kaysa ngayon.”

16 Kaya aakitin ko siya,

aakayin uli tungo sa disyerto

at doon ko masuyong kakausapin.

17 At ibabalik ko ang kanyang mga ubasan,

gagawing pinto ng pag-asa ang Lambak ng Kamalasan.

Doo’y sasagutin niya ako gaya noong kanyang kabataan,

noong siya’y lumabas mula sa lupain ng Ehipto.

18 Sabi ni Yawe: Sa araw na iyon

tatawagin niya akong asawa ko

at hindi na kailanman aking Baal.

19 Aalisin ko sa kanyang labi ang pangalang Baal,

at hindi na niya iyon tatawagan.

20 Papagkakasunduin ko sila

ng mga hayop sa parang at mga ibon sa langit,

ng mga nilalang na nagsisigapang sa lupa.

Papawiin ko ang pana, tabak at digmaan sa lupa,

upang makapamahinga silang ligtas at panatag.

21 Magiging kabiyak kita magpakailanman;

pakakasalan sa katarungan at katatagan,

magkakabuklod sa pag-ibig at pagsuyo.

22 Magiging asawa kita sa katapatan,

at kikilalanin mo si Yawe.

23 Sabi ni Yawe tungkol sa mga araw na iyon:

Pakikinggan ko ang langit,

at sasagutin nito ang lupa.

24 Sasagutin naman ng lupa ang trigo, alak at langis,

na sasagana gaya ng inaasam ng Jezrael.

25 Ihahasik ko ang mga iyon sa lupa para sa akin,

at si Di-Mahal ay aking mamahalin.

Sasabihin ko kay Di-Ko-Bayan: “Ikaw ang bayan ko,”

at sasagot siya: “Ikaw ang aking Diyos.”

  3    1 Sabi ni Yawe: “Muli mo ngayong ipadama ang pag-ibig mo sa ba​ba​eng ito na may ibang mina​mahal at na​kiki​apid. Mahalin mo siya tulad ng pag-ibig ni Yawe sa kanyang bayang bumaling sa ibang mga diyos at gusto ang mga sag​radong pasas.”

2 Kaya binili ko siya sa halagang labin​limang pirasong pilak at isang punong takal ng sebada. 3 At sinabi ko sa kanya: “Dumito kang kasama ko nang maraming araw. Hindi mo na ibibigay ang iyong sarili sa pakikipagtalik kaninuman. At hindi rin ako sisi​ping sa iyo.”

4 Sapagkat maraming araw na ma​wa​walan ng hari o tagapamahala ang bayan ng Israel – walang paghahain ng mga han​dog o haliging banal, walang pagsangguni kay Yawe o pantahanang diyus-diyusan.

5 Pagkaraa’y magbabalik ang Israel at hahanapin si Yaweng kanilang Diyos at si David na kanilang hari. Sa mga huling araw ay may pitagan silang dudulog kay Yawe at sa kanyang mga pagpapala.
 2   1 Magiging sindami ng buhangin sa dagat ang bayan ng Israel, hindi masusukat o mabibilang. Sa halip na sabihin sa kanilang: “Hindi ko kayo bayan,” tata​wagin silang “mga anak ng Diyos na buhay.” 2 Muling magkakaisa ang bayan ng Juda at ang bayan ng Israel, at hihirang sila ng isang pinunong mamamahala sa kanila. Sasa​lakayin nila ang ibang mga lupain pagka​lupig nilang labis sa Jezrael. 3 Tata​waging Bayan-Ko ang inyong kalalakihan at Aking-Mahal ang kababaihan.
4    • 1 Pakinggan ang salita ni Yawe, Israel! Sapagkat may hinaing si Yawe laban sa mga nasa lupaing ito. Wala ngang katotohanan ni kabutihan ni kaa​laman sa Diyos sa lupaing ito. 

2 Wala kundi madayang panu​num​pa, pagsisinungaling, pagpatay, pag​na​​na​kaw at pakikiapid – sunud-sunod na pa​tayan. 3 Kaya nagluluksa ang lupa at nanghihina ang lahat ng naroon. Nangamamatay ang mga hayop sa parang, ang mga ibon sa langit, at ang mga isda sa dagat. 

4 Ngunit huwag isumbong o isakdal ang sinuman, sapagkat ikaw, O pari, ang aking isasakdal!

5 Bumabagsak ka araw-gabi at kasama mong bumabagsak ang propeta, at ibina​bagsak din ninyo ang inyong bayan. 6 Na​lilipol ang bayan ko dahil sa kawalan ng kaa​laman; kaya tinatang​gihan din kita bilang pari. Winawalang-halaga mo ang batas ng iyong Diyos, kaya hindi ko rin pahahalagahan ang iyong mga anak.

7 Pare-parehong nagkasala sa akin ang lahat. Akong kanilang Luwalhati ay ipi​nag​​palit nila sa mga diyus-diyu​sang ka​nilang kahihiyan. 8 Hindi ba sila ang ku​ma​kain ng hain para sa kasala​nan? Kaya gusto nilang magkasala ang aking bayan.

9 Iisa ang para sa lahat: kung ano ang bayan, gayon din ang pari. Pare-pareho ko silang parurusahan dahil sa kanilang mga gawa. 10 Kakain sila at hindi mabu​busog; dadami ang pagbi​bili ng sarili ngunit di pa rin mag​ka​kaanak, sapagkat wala silang pitagan kay Yawe. 11 Pakikiapid at paglalasing ang laman ng kanilang puso.
12 Sumasangguni ang bayan ko sa diyus-diyusang kahoy, sa hula ng isang tungkod. Ini​liligaw sila ng espiritu ng pakikiapid kaya nagtataksil sila sa kanilang Diyos. 13 Naghahandog sila sa mga tuktok ng bundok at nag-aalay ng insenso sa mga burol, sa lilim ng mga punong ensina, alamo at espino, saanman may kaiga-igayang lilim.

14 Kaya, kung magpapabayad sa lalaki ang inyong mga anak na babae at makiapid ang inyong mga manugang na babae, hindi ko sila parurusahan, sapagkat kayo man ay nakiki​sa​ma sa mga babaeng bayaran at sabay-sabay na naghahandog sa kanilang templo. Winawa​sak ng bayang hangal ang kanilang sarili.

15 Kung babaeng bayaran ang Israel, bakit naging gayon din ang Juda? Huwag laging pu​munta sa Gilgal o Betaven; huwag pu​munta roon para manumpang “Habang na​bubuhay si Yawe!”

16 Kung parang salbaheng baka ang Israel, papastulin ba siya ni Yawe na parang isang tupa? 17 Mahilig sa diyus-diyusan ang Efraim, iiwan siya ni Yawe. 18 Nakikiapid sila pagkapaglasing; mas gusto nila ang kahi​hiyan kaysa kalu​walhatian. 19 Tatangayin sila ng ipuipo at ika​hihiya nila ang kanilang mga di-banal na pag-aalay.

Laban sa mga pinuno ng hari

 5   • 1 Pakinggan ninyo ito, mga pari; at dinggin ninyo mga taga-Israel at mga pinuno ng hari: padating na ang inyong kaha​tulan. Na​ging patibong kayo sa Mispa at bitag sa Tabor, 2 naging malalim na balong kahu​hulugan sa Sitim, kaya parurusahan ko kayong lahat.

3 Kilala ko ang Efraim; walang maililihim sa akin ang Israel. Nagbili ng sarili ang Efraim; marumi ka, O Israel.

4 Hindi sila tumigil sa kanilang mga gawa at di nakabalik sa kanilang Diyos. Espiritu ng pag​bibili ng sarili ang nasa kanilang puso at hindi nila kilala si Yawe. 5 Saksi laban sa Israel ang kanyang kapalaluan; nadapa ang Efraim sa kanyang kasamaan.

6 Dala ang kanilang mga kawan, haha​napin nila si Yawe ngunit di matatagpuan pagkat lu​mayo siya sa kanila. 7 Bunga ng kanilang ka​taksilan kay Yawe, mga anak sa labas ang ka​nilang mga supling. Kaya ngayo’y uubusin sila ng mangwawasak, at wawasakin ang kani​lang lupain.
• 8 Hipan ang tambuli sa Geba, ang trum​peta sa Rama; isigaw ang hudyat sa Betaven! Pagkat nagapi ang Benjamin, 9 sumapit na ang araw na mawawasak ang Efraim. Ihahayag ko ang totoo sa mga tribu ng Israel: 10 gaya ng mga nag-aalis ng mga mohon ang mga pinuno ng Juda, at para namang bahang ibubuhos ko sa kanila ang aking poot. 11 Nang-aapi ang Efraim at nangyu​yurak ng katarungan.
12 Para akong ipis sa Efraim at bukbok sa Juda. 13 Nakita ng Efraim ang kanyang sakit at ng Juda ang kanyang sugat. Kaya humingi ng tulong ang Efraim sa dakilang hari ng Asiria. Ngunit hindi niya kayo mapagagaling ni mapag​hihilom ang inyong mga sugat.

14 Ako’y magiging parang leopardo sa Efraim at parang leon sa Juda. Lulurayin ko sila at iiwan. Tatangayin ko, at walang sasagip. 15 Saka ako lalayo at babalik sa aking lugar hanggang aminin nila ang kani​lang pagkakasala at magbalik sa akin, sapagkat hahanapin nila ako sa kanilang kapig​hatian.

• 1 Halina, magbalik kay Yawe.

Niluray niya tayo at pagagalingin din,

sinaksak niya tayo, at bebendahan ang ating sugat.

2 Makalawang araw ay muli niya tayong bubuhayin;

sa ikatlong araw nama’y ibabangon niya tayo,

at mabubuhay tayo sa piling niya.

3 Sisikapin nating makilala si Yawe.

Ang pagdating niya’y sintiyak ng bukanliwayway;

sisikat ang kanyang pagliligtas gaya ng liwanag;

darating siya sa atin tulad ng ulan sa tagsibol,

tulad ng ulang dumidilig sa lupa.

4 O Efraim, ano’ng gagawin ko sa iyo?

O Juda, paano kita pakikitunguhan?

Ang pag-ibig mo’y parang ulap sa umaga,

parang hamog na madaling natutuyo.

5 Kaya tinadtad kita sa aking mga propeta,

at sinaksak sa mga salita ng aking bibig.

6 Pagkat pag-ibig ang nais ko, hindi sakripisyo;

pagkilala sa Diyos, hindi sinunog na handog.

• 7 Sinira nila sa Adam ang aking tipan; nagtaksil sila sa akin doon. 8 Lungsod ng mga masama ang Galaad, may bahid ng duguang bakas ng mga paa. 9 Parang nananambang na mga magnanakaw ang mga pari; pumapatay sila sa daang tungo sa Sikem at nakikiapid. 10 Nasaksihan ko sa Betel ang kasuklam-suklam nilang gawa; doon nagbii ng kanyang sarili ang Efraim at nawalang-puri ang Israel. 11 (Sa iyo man, Juda, may nakalaan ding ani kapag ibinalik ko na mula sa pagkabihag ang aking bayan.) 

7   1 At kapag pinagaling ko ang Israel, malinaw na lilitaw ang kasalanan ng Efraim, lantaran na ang kabuktutan ng Samaria. Nandaraya sila, namamasok ng mga bahay ang mga magnanakaw habang nananalakay sa mga daan ang mga tulisan. 2 Hindi nila nalalamang tinatandaan ko ang masasama nilang gawa. Lubog na sila sa kani​lang pagkakasala na laging nasa harap ko. 3 Inaaliw nila ang hari sa kanilang kasa​maan, at ang mga pinuno sa kanilang mga kasinungalingan. 4 Nag-aapoy sila sa pakiki​apid, parang pugong pinagbaga ng pa​nadero. Hindi na kailangang papagla​gab​labin pa mula sa pagmasa hanggang sa ito’y umalsa.

5 Sa kaarawan ng hari, naglalasing ang kan​yang mga pinuno at nakikilahok siya sa labis nilang pagsasaya. 6 Parang pugon ang kanilang kalooban sa mga pakana, magda​mag na nagbabaga at kinaumagaha’y apoy nang naglalagab​lab. 7 Nag-aapoy silang parang pugon at tinutupok ang sarili nilang mga pinuno. Nagsi​bagsak ang lahat nilang hari at wala sa kanilang tumawag sa akin.

8 Nakikisalamuha ang Efraim sa mga bansa. Ang Efraim ay bibingkang hilaw ang tabi. 9 Inuubos ng mga dayuhan ang kanyang lakas, ngunit hindi niya namamalayan. Marami na palang uban ang kanyang ulo ngunit di niya na​papansin.

10 Saksi laban sa Israel ang kanyang kapa​laluan ngunit ayaw pa rin nilang magbalik kay Yaweng kanyang Diyos, ni hindi niya siya hina​hanap. 11 Ang Efraim ay parang kalapating ha​ngal at madaling linlangin na ngayo’y humihingi ng tulong sa Ehipto at mayamaya’y sa Asiria. 12 Ngunit saanman sila bumaling, ihahagis ko sa kanila ang aking lambat at mahu​hulog silang parang mga ibon sa langit, at pa​rurusahan sila sa kanilang kasamaan.
13 Kawawa silang nagsilayo sa akin; ma​hi​hiya ang nanlinlang sa akin. Nang gusto ko si​lang sagipin, siniraang-puri nila ako. 14 Nang dumaraing sila sa kanilang higaan dahil sa kani​lang trigo at alak, bumaling sila sa akin ngunit hindi matapat ang kanilang pagtawag. 

15 Nang papagtagumpayin ko sila’t pala​ka​sin, pinagbalakan nila ako ng masama. 16 Para silang panang baluktot, bumabaling sa akin para  lamang magtaksil. Lilipulin sa tabak ang mayabang nilang mga pinuno at pagtatawanan sila ng mga Ehipsyo.

8   • 1 Bantay, hipan ang trumpeta! Babalaan ang Bahay ni Yawe pagkat sinira nila ang aking tipan at sinuway ang aking Batas. 2 Isi​nisigaw nila sa akin: “Kinikilala ka ng Israel, O Diyos.” 3 Ngunit tinanggihan ng Israel ang ma​buti kaya uusigin sila ng kaaway. 4 Nagtalaga sila ng mga hari nang wala akong pag​sang-ayon at di ko kilala ang hinirang na mga pinuno. Ginawa nilang mga diyus-diyusan ang kanilang pilak at ginto sa sarili nilang kapa​hamakan.

5 Para sa akin, Samaria, kasuklam-suklam ang iyong baka at naglalagablab ang galit ko laban dito. Hanggang kailan ka mananatiling marumi? 

6 Baka lamang ang sa iyo, Israel, na gawa ng isang eskultor. Hindi ito Diyos kaya dudurugin ang baka ng Samaria. 7 Naghasik sila ng hangin, at mag-aani sila ng ipuipo. Walang butil ang mga tangkay, at walang pagkaing ibibigay. Mag​kabutil man ito’y lalamunin lamang ng mga dayuhan.

8-9 Nilamon ang Israel nang magpunta sa Asiria. Wala siyang kabuluhan sa piling ng mga bansa. Isang palalong asno noon ang Efraim, at ngayo’y nagpadala siya ng mga regalo sa kan​yang mga mangingibig. 10 Kahit na nagpadala sila ng mga handog sa mga bansa, ipahahamak sila at manghihina ang Israel sa paniniil ng Da​kilang Hari.

• 11 Nagpatayo ng maraming altar ang Efraim ngunit pinagkasala lamang siya ng mga ito. 12 Sinulat ko para sa kanya ang maraming tuntunin ng aking Batas, ngunit itinuring nila itong kakatwa.

13 Gusto nilang maghain ng mga alay pagkat sila ang nagsisikain ng karne. Ngunit hindi tina​tanggap ni Yawe ang mga ito pag​kat tinatandaan niya ang kanilang kasamaan at pinarurusahan ang kanilang kasalanan. Kaya magbabalik sila sa Ehipto.
14 Nilimot ng Israel ang Lumikha sa kanya at nagtayo siya ng mga palasyo, ngunit susunugin ko ang kanilang mga bayan at mga palasyo.
Ibinalita ang pagkatapon
9    1 Huwag kang magalak, Israel, huwag magdiwang gaya ng ibang mga bansa, pagkat nilayuan mo ang iyong Diyos. Gusto mong gumawa ng panata sa tulong ng pagbibili ng iyong sarili sa mga giikan ng trigo. 2 Kaya wala kang makukuhang pagkain sa giikan at pi​saan ng ubas, di ka magkakaroon ng bagong alak. 3 Hindi na sila mananatili pa sa lupain ni Yawe. Babalik sa Ehipto ang Efraim – ang toto​o’y sa Asiria sila kakain ng pagkaing di-malinis.

4 Hindi na sila makapagbubuhos ng alak na handog kay Yawe o makapag-aalay ng handog sa kanya. Maruming tinapay ang kanilang ka​kanin, tulad ng tinapay sa pagluluksa. Para sa kanila lamang ang pagkaing iyon at hindi ma​dadala sa Bahay ni Yawe.

5 Ano ang gagawin mo sa mga araw ng piyesta? Aalis ka pero hindi para sa isang banal na paglalakbay kay Yawe; 6 sa halip ay tatakas ka dahil sa mga manlulupig. Tatanggapin ka ng Ehipto at ililibing ng Mempis. Babalutin ng dawag ang iyong mga kayamanang pilak at ng mga tinik ang iyong mga tolda.

7 Dumating na ang panahon ng pagpaparusa, narito na ang araw ng paniningil. Mala​laman ito ng mga Israelita. Masisiraan ng bait ang mga propeta, magiging parang baliw ang mga mang​huhula pagkat simbigat ng iyong mga pagkaka​sala ang iyong pagkagapi.

8 Nagbabantay ang Efraim sa harap ng aking Diyos; sinisikap ng propeta na had​langan ang kaaway sa lahat ng daanan upang mailigtas ang bahay ng kanilang mga diyos. 9 Talamak na ang kabulukan nila, tulad pa noon sa Gibea. Aalala​hanin ni Yawe ang kanilang kabuktutan at pa​rurusahan sila sa kanilang kasalanan.

10 Ang pagkatagpo ko sa Israel ay tulad ng pagkakita ng ligaw na ubas sa disyerto. Nakita ko ang iyong mga ninuno na parang mga unang bunga ng punong igos. Ngunit kararating la​mang nila sa Baal-peor, agad silang nakiapid sa diyus-diyusang iyon at naging kasing-kasuk​lam-suklam ng kanilang iniibig. 11 Palayong lu​mipad na parang ibon ang luwalhati ng Efraim; oo, hindi pa iyon isinilang, hindi pa ipinaglihi. 12 Magpalaki man sila ng mga anak, kukunin ko ang mga iyon bago magsilaki. Kawawa sila kapag nilayuan ko sila!

13 Nang makita ko ang Efraim, para siyang taniman sa magandang kapatagan, ngunit ngayo’y ipadadala niya sa patayan ang kanyang mga anak. 14 Bigyan mo sila, Yawe… Ano ang ibibigay mo sa kanila? Bigyan sila ng mga si​​na​​​pupunang baog at mga dibdib na tigang.

15 Sa Gilgal nakita ang kanilang kabuk​tutan. Kinamuhian ko sila roon. Palalayasin ko sila sa aking Bahay dahil sa kanilang kasamaan. Hindi ko na sila mamahalin pagkat mapaghimagsik ang lahat nilang pinuno. 16 Maysakit na ang Efraim: natutuyo ang kanyang mga ugat, hindi siya magbubunga. Magbuntis man sila, papa​tayin ko ang sanggol sa sinapupunan. 17 Tatang​gihan sila ng aking Diyos pagkat hindi sila nakinig sa kanya; palalabuyin niya sila sa mga bansa.

10      1 Ang Israel ay isang lumalagong punong ubas na sagana sa bunga. Habang du​marami ang kanyang bunga, lalo namang du​ma​rami ang kanyang mga altar; habang suma​sagana ang kanyang lupain, lalo naman nilang pinalalamutian ang mga sagradong bato.

2 Hati ang kanilang puso! Pagbabayaran nila ito. Wawasakin ang kanilang mga altar at du​durugin ang kanilang mga sagradong bato.

3 Ngayo’y sinasabi nila: “Wala kaming hari (sapagkat wala kaming pitagan sa Diyos) ngu​nit paano tayo matutulungan ng isang hari?” 4 At pagkasabi nila niyon, nanunumpa sila sa isang kasunduang walang saysay; lumalago nang ma​​​samang damo ang kanilang parusa.

5 Nanginginig ang mga taga-Samaria dahil sa kanilang guya sa Betel; ipinaglu​luksa nila iyon gaya ng mga paring iyon ang ipinag​ma​malaki. 6 Dinala na sa Asiria ang marangyang diyus-diyusan bilang regalo sa dakilang hari. Mahihiya ang Efraim; ma​papahiya ang Israel. 7 Tinangay namang parang bula ng tubig ang hari ng Samaria.

8 Wawasakin ang mga altar sa burol – ang ka​salanan ng Israel. Gagapangan ng tinik at dawag ang mga ito. Sasabihin nila sa mga bun​dok: “Takpan ninyo kami,” at sa mga burol: “Daganan ninyo kami.”

9 Mula pa sa panahon ng Gibea, nagkasala ka na at naghimagsik, O Israel. Di ba’t natalo sa Gi​bea ang masasama? 10 Kaya pagdating ko kayo parurusahan. Titipunin ko ang mga bansa laban sa inyo dahil sa doble ninyong kasala​nan.
Babala at tawag sa pagbabalik-loob
11 Ang Efraim ay isang dumalagang bakang sanay at mahilig sa paggiik, kaya lalagyan ko siya ng pamatok at isisingkaw sa araro. Ang Israel ang mag-aararo, ang Jacob ang magbu​bungkal ng lupa.

12 Maghasik ng katarungan para sa inyong sarili at mag-ani ng kagandahang-loob. Bung​kalin ang lupang di pa naaararo. Ito ang pana​hon para hanapin si Yawe hanggang sa siya’y du​mating at magpaulan sa inyo ng kaligtasan.

13 Naghasik kayo ng kasamaan, nag-ani ng kabuktutan at kumain ng bunga ng pandaraya. Sa pananangan ninyo sa sarili ninyong lakas at marami ninyong man​dirigma, sasapit sa inyo ang kapahamakan. 14 Masdan ang pagkawasak ng inyong mga kuta, gaya nang wasakin ni Salman ang Betabel at pagpapatayin ang mga ina kasama ang kanilang mga anak. 15 Ganito ang mangyayari sa iyo, Israel, dahil sa napa​ka​laki mong kasamaan. Sa bukanliwayway sa araw na iyon, nawala na ang hari ng Israel.
Tinawag ko ang aking anak mula sa Ehipto

11      • 1 Minahal ko ang Israel sa kanyang pagkabata; tinawag kong palabas sa Ehipto ang aking anak. 2 Ngu​nit habang tinatawag ko siya, lalo naman siyang lumalayo sa akin – nag-aalay ng mga handog sa mga Baal, nagsusunog ng insenso sa mga diyus-diyusan.

3 Ngunit ako ang siyang nagturong lumakad sa Efraim; inakay ko sila pero hindi naman nila naunawaang ako ang nag-alaga sa kanila. 4 Inakay ko sila sa lubid ng makataong kagandahang-loob, sa mga tali ng pag-ibig. Inangat ko ang kanilang pamatok at yumuko ako para pakainin sila.

5 Kung tatanggi silang magbalik sa akin, sa Ehipto sila babalik at aalipinin sila ng hari ng Asiria. 6 Iwawasiwas ang mga tabak sa kanilang mga lunsod, lili​pulin ang kanilang mga anak, at wawakasan ang lahat nilang balak.
7 Nagpipilit silang lumayo sa akin; sumi​sigaw sila sa paghingi ng tulong ngunit wala namang sumasaklolo. 8 Paano kita mapaba​bayaan, Efraim? Maiiwan ba kitang gaya ng Adma? Ma​gagawa ba kitang gaya ng Seboim? Na​lili​galig ang aking puso at nababagabag ang aking kalooban. 9 Hindi ako magpapadala sa matindi kong galit, hindi ko wawasakin ang Efraim pagkat ako’y Diyos at hindi tao. Ako ang Banal sa inyong piling, at ayaw kong padala sa galit.

10 Susunod sila kay Yawe sa pag-ungol niya na parang leon. Sa pag-ungol niya’y nangi​ngi​nig na darating ang kanyang mga anak mula sa kanluran. 11 Takot silang dara​ting na parang mga ibon mula sa Ehipto, parang mga kalapati mula sa Asiria. Pagkat ibabalik ko sila sa kani-kanilang mga taha​nan, sabi ni Yawe.
12      1 Pinalibutan ako ng Efraim ng kasinunga​lingan; may pandarayang luma​lapit sa akin ang Israel. Sinusunod nila si Baal at tinutugis ang Banal. 2 Nanginginain ng hangin ang Efraim, laging hinahabol sa amihan, wa​lang lagot sa pag​sisinungaling at karahasan. Nakiki​pag​​kasundo siya sa Asiria at nagluluwas ng langis sa Ehipto.

3 Iniharap ni Yawe sa paglilitis ang Jacob. Parurusahan niya ito at pagbabayarin sa kan​yang mga gawa.

4 Sa sinapupunan pa’y nanaig na siya sa kanyang kapatid at saka nakipagbuno sa Diyos, nakipaglaban hanggang sa maka​panaig sa ang​hel. 5Nanangis siya at nagsu​mamo. Nagtagpo silang  muli sa Betel at nakipag-usap siya roon sa kanya.

6 (Si Yaweng Diyos ng mga Hukbo – Yawe ang maluwalhati niyang pangalan. 7 Dapat kang magbalik sa iyong Diyos, magsagawa ng pag-ibig at katarungan at laging manalig sa iyong Diyos.)

8 May madadayang timbangan ang Kanaan at mahilig mandaya. 9 Nagyayabang ang Efraim: “Mayaman na ako; nagreserba ako ng sapat; walang makapagsasabing maka​salanan ang aking pagyaman.” 10 Ngu​nit ako si Yaweng iyong Diyos na humango sa iyo sa Ehipto; muli kitang patitirahin sa mga tolda gaya noong mga araw ng Pagta​tagpo. 11 At magsasalita ako sa mga propeta, pararamihin ang mga pangitain at tuturuan sa mga talinhanga.

12 Tampalasan ang Galaad, pawang mandaraya. Nag-aalay sila ng handog sa mga toro sa Gilgal. Kaya naman magiging bunton ng mga bato sa binungkal na bukid ang kanilang mga altar. 

13 Tumakas si Jacob patungo sa lambak ng Aram; naglingkod si Israel upang magkaasawa, nagtrabahong pastol para makuha ang kabiyak. 14 Inilabas ni Yawe ang Israel mula sa Ehipto sa pangunguna ng isang propeta; at sa propeta rin niya siya pinaalagaan. 15 Ngunit ginalit siya ng Efraim; mananagot ito dahil sa dugong pi​na​danak at pagbabayarin sa kanyang pagsuway.

13      1 Nang magsalita ang Efraim, nanginig ang lahat. Nanguna siya sa Israel ngunit nagkasala ukol sa Baal at na​matay. 2 Pa​tuloy sila ngayong nagkakasala sa paggawa ng mga minoldeng imahen, guma​gawa ng mga diyus-diyusang pilak na gawa ng iskultor. At dinidiyos iyon! Nag-aalay sila ng tao at hina​halikan ang guya. 3 Kaya matu​tulad sila sa ulap sa umaga at hamog na agad napapawi, sa daya​ming nililipad sa giikan, sa usok na tumatakas sa bintana.

4 Ngunit ako si Yaweng iyong Diyos na naglabas sa iyo mula sa Ehipto; wala kang kikilala​ning Diyos liban sa akin, walang Taga​pagligtas kundi ako.

5 Inalagaan kita sa disyerto, sa isang naka​pa​pasong lupain. 6 Pinakain ko sila at sila’y na​busog, at nang busog na’y naging mayabang at ako’y kinalimutan. 7 Kaya naging parang leo​pardo ako sa kanila, parang leong nag-aabang sa kanila. 8 Sasa​lakayin ko sila gaya ng isang osong inaga​wan ng anak. Dinukot ko ang ka​nilang puso, at tulad ng leon ay nilapa ko sila; niluray sila ng mabangis na hayop.

9 Israel, ako ang iyong saklolo, at ako pa ba ngayon ang wawasak sa iyo? 10 Nasaan ang iyong hari na magliligtas sa iyong mga bayan? Nasaan ang iyong mga pinuno? Hindi ka ba nagsabing: “Bigyan mo kami ng isang hari at mga pinuno?” 11 Kaya nga sa galit ko’y binigyan kita ng isang hari, at sa poot ko’y inalis ko siya.

12 Sagad ang kabuktutan ng Efraim; naka​tago ang kanyang pagkakasala. 13 Nag​da​​ranas siya ng hirap ng isang babaeng nanga​nganak. Ngunit hangal ang sanggol, nang oras na’y hindi niya nilisan ang sinapu​punan.

14 Tutubusin ko ba sila sa lugar ng mga pa​​tay? Hahanguin ko ba sila sa kamatayan? Nasaan, Kamatayan, ang iyong mga salot? Nasaan, lugar ng mga patay, ang iyong kaman​dag? Wala nang habag ang aking mata 15 sa nanguna sa kanyang mga kapatid. Iihip mula sa disyerto ang hangin ni Yawe para tu​yuin ang kanyang mga bukal at balon, at huhubaran siya ng lahat niyang kaya​manan.
 14     1 Nagkasala ang Samaria, naghimag​sik siya sa kanyang Diyos. Mabubuwal sila sa tabak, dudurugin ang kanilang mga sanggol, at lalaslasin ang tiyan ng mga buntis.

• 2 Magbalik ka, Israel, kay Yaweng iyong Diyos! 

Nadapa ka sa iyong mga pagkakasala.

3 Maghanda ka ng sasabihin at humarap kay Yawe,

at sabihin mong: “Ikaw na nahahabag sa ulila,

patawarin mo ang aming mga kasalanan

at tanggapin sa iyong kagandahang-loob.

Sa halip ng mga toro at mga handog,

tanggapin ang papuri mula sa aming mga labi.

4 Hindi kami maililigtas ng Asiria;

hindi na kami aasa pa sa mga kabayo,

ni muling magsasabing ‘Mga diyos namin’

sa gawa ng aming mga kamay.”

5 Lulunasan ko ang kanilang pagkaligaw

at buong puso silang mamahalin

pagkat napawi na ang galit ko sa kanila.

6 Magiging para akong hamog sa Israel;

mamumulaklak siyang parang liryo.

Parang sedro ng Lebanon, mag-uugat siya nang malalim.

7 Uusbong ang kanyang mga supling.

Ang ganda niya’y magiging parang sa punong olibo,

ang bango’y parang sa sedro ng Lebanon.

8 Muling mananahan ang mga tao sa kanyang lilim. 

Mananagana siyang parang butil ng trigo,

mamumulaklak na parang ubas,

at matatanyag na parang alak ng Lebanon.

9 Aanhin pa ng Efraim ang mga diyus-diyusan,

kung ako ang dumirinig at nangangalaga sa kanya?

Para akong sipres na laging luntian,

galing sa akin ang pagiging mabunga mo.

10 Sino ang matalino na makaaalam sa lahat ng ito?

Sino ang mahusay umunawa?

Tuwid ang mga daan ni Yawe;

doon lumalakad ang mga matuwid

at natitisod ang masasama.
